
Монгол Улсын Их Хурлын 2018 оны намрын ээлжит чуулганы Аюулгүй байдал, гадаад бодлогын байнгын хорооны 2019 оны 01 дүгээр сарын 30-ны өдөр /Лхагва гараг/-ийн хуралдааны товч тэмдэглэл

Аюулгүй байдал, гадаад бодлогын байнгын хорооны дарга О.Содбилэг ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 44 минутад Төрийн ордны  “Их эзэн Чингис хаан” танхимд эхлэв. 


Чөлөөтэй: Т.Аюурсайхан, Б.Наранхүү, Н.Номтойбаяр;


Эмнэлгийн чөлөөтэй: Б.Бат-Эрдэнэ;

Тасалсан: О.Баасанхүү, С.Батболд, Л.Оюун-Эрдэнэ, Х.Нямбаатар, А.Ундраа.

Нэг. Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл /Засгийн газар 2018.12.04-ний өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Билгүүн, мөн яамны Гэрээ, эрх зүй, хамтын ажиллагааны газрын дарга Т.Бат-Өлзий, мөн газрын мэргэжилтэн Д.Ундралсайхан нар оролцов. 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Б.Түвшинтөгс, референт Б.Гандиймаа нар байлцав.

Хуулийн төслийн талаар Батлах хамгаалахын сайд Н.Энхболд танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.
О.Содбилэг: Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг дэмжье гэсэн санал хураалт явуулъя. 

Зөвшөөрсөн:                           10

Татгалзсан:                             10

Бүгд:                                        10
100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 51 минутад хэлэлцэж дуусав.

Хоёр. Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл /Засгийн газар 2018.12.04-ний өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Билгүүн, мөн яамны Гэрээ, эрх зүй, хамтын ажиллагааны газрын дарга Т.Бат-Өлзий, мөн газрын мэргэжилтэн Д.Ундралсайхан нар оролцов. 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа нар байлцав.

Хуулийн төслийн талаар Батлах хамгаалахын сайд Н.Энхболд танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.

О.Содбилэг: Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг дэмжье гэсэн санал хураалт явуулъя. 

Зөвшөөрсөн:                             9

Татгалзсан:                               1

Бүгд:                                        10
90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг  14 цаг 54  минутад хэлэлцэж дуусав.

Гурав. Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл /Засгийн газар 2018.12.04-ний өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга Г.Билгүүн, мөн яамны Гэрээ, эрх зүй, хамтын ажиллагааны газрын дарга Т.Бат-Өлзий, мөн газрын мэргэжилтэн Д.Ундралсайхан нар оролцов. 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа нар байлцав.

Хуулийн төслийн талаар Батлах хамгаалахын сайд Н.Энхболд танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.

О.Содбилэг: Эрүүгийн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг дэмжье гэсэн санал хураалт явуулъя. 

Зөвшөөрсөн:                             9

Татгалзсан:                               1

Бүгд:                                        10
90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг  14 цаг 56  минутад хэлэлцэж дуусав.

Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг ажлын хэсгийн зарим гишүүн болон танилцуулга хийх Засгийн газрын гишүүн ирээгүй тул хойшлуулав.
Дөрөв. Гадаад харилцааны яамаар төлөөлүүлэн Монгол Улсын Засгийн газар, Мянганы Сорилтын Корпорациар төлөөлүүлэн Америкийн Нэгдсэн Улсын хооронд байгуулсан Мянганы сорилтын компакт гэрээг соёрхон батлах тухай хуулийн төсөл /Засгийн газар 2018.12.04-ний өдөр өргөн мэдүүлсэн, соёрхон батлах/

Хэлэлцэж буй асуудалтай холбогдуулан Гадаад харилцааны сайд Д.Цогтбаатар, Сангийн яамны Санхүүгийн бодлогын газрын Санхүүгийн хөрөнгийн удирдлагын хэлтсийн дарга Б.Анар, Байгаль орчин, аялал жуулчлалын яамны Газар зохион байгуулалт, усны нэгдсэн бодлого зохицуулалтын газрын дарга Ш.Мягмар, мөн яамны Ногоон хөгжлийн бодлого,  төлөвлөлтийн газрын дарга Д.Булган, Барилга, хот байгуулалтын яамны Инженерийн дэд бүтцийн бодлогын хэрэгжилтийг зохицуулах газрын дарга Т.Болорчулуун, Эрчим хүчний яамны Бодлого төлөвлөлтийн газрын дарга Г.Энхтайван, Ус сувгийн удирдах газрын дарга Ц.Төрхүү, Шинжээчдийн багийн ахлагч, доктор Д.Доржсүрэн, Үндэсний ажлын албаны ахлах эдийн засагч С.Зоригт, Үндэсний ажлын албаны хуулийн зөвлөх С.Мандахбат нар оролцов. 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа нар байлцав.

Хуулийн төслийн талаар Гадаад харилцааны сайд Д.Цогтбаатар танилцуулав.


Танилцуулгатай холбогдуулан Улсын Их Хурлын гишүүн Ж.Энхбаяр, О.Содбилэг нарын тавьсан асуултад Гадаад харилцааны сайд Д.Цогтбаатар, Сангийн яамны Санхүүгийн бодлогын газрын Санхүүгийн хөрөнгийн удирдлагын хэлтсийн дарга Б.Анар, Үндэсний ажлын албаны хуулийн зөвлөх С.Мандахбат нар хариулж, тайлбар хийв.

Улсын Их Хурлын гишүүн Д.Лүндээжанцан санал хэлэв.
О.Содбилэг: Гадаад харилцааны яамаар төлөөлүүлэн Монгол Улсын Засгийн газар, Мянганы Сорилтын Корпорациар төлөөлүүлэн Америкийн Нэгдсэн Улсын хооронд байгуулсан Мянганы сорилтын компакт гэрээг соёрхон батлах тухай хуулийн төслийг дэмжье гэсэн санал хураалт явуулъя. 

Зөвшөөрсөн:                           10

Татгалзсан:                               0

Бүгд:                                        10
100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Хурлын гишүүн О.Содбилэг Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг  15 цаг15  минутад хэлэлцэж дуусав.

Тав. Бүгд Найрамдах Хятад Ард Улс Шанхай хотод Монгол Улсын Ерөнхий консулын газар нээн ажиллуулах тухай Улсын Их Хурлын тогтоолын төсөл /Засгийн газар 2018.12.04-ний өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Гадаад харилцааны сайд Д.Цогтбаатар, мөн яамны Төрийн захиргааны удирдлагын газрын захирал Н.Анхбаяр, мөн яамны Хөрш орнуудын газрын захирал Г.Бумцэнд, мөн яамны Консулын газрын захирал Л.Мөнхтүшиг нар оролцов. 
Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Ш.Амарбаясгалан, референт Б.Гандиймаа нар байлцав.

Хуулийн төслийн талаар Гадаад харилцааны сайд Д.Цогтбаатар танилцуулав.


Танилцуулгатай холбогдуулан Улсын Их Хурлын гишүүн О.Содбилэгийн тавьсан асуултад Гадаад харилцааны сайд Д.Цогтбаатар хариулж, тайлбар хийв.


Улсын Их Хурлын гишүүдээс санал гараагүй болно.

О.Содбилэг: Бүгд Найрамдах Хятад Ард Улс Шанхай хотод Монгол Улсын Ерөнхий консулын газар нээн ажиллуулах тухай Улсын Их Хурлын тогтоолын төслийг дэмжье гэсэн санал хураалт явуулъя. 

Зөвшөөрсөн:                             8

Татгалзсан:                               2

Бүгд:                                        10
80.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 35 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 15 цаг 19 минутад өндөрлөв.


Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН 

БАЙНГЫН ХОРООНЫ ДАРГА О.СОДБИЛЭГ


Тэмдэглэл хөтөлсөн: 

ПРОТОКОЛЫН АЛБАНЫ                                            

ШИНЖЭЭЧ  М.НОМИНДУЛАМ
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ
2019 ОНЫ 01 ДҮГЭЭР САРЫН 30-НЫ ӨДӨР /ЛХАГВА ГАРАГ/-ИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
О.Содбилэг: Байнгын хорооны ирц бүрдсэн байгаа, гишүүд танхимдаа орж ирнэ үү. Зарим нь картаа хийгээд гараад явсан бололтой байна, ирсэн гишүүд маань танхимдаа орж ирнэ үү, хурлаа эхлүүлье. 
Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, Гадаад бодлогын байнгын хорооны 2019 оны 01 дүгээр сарын 30-ны өдрийн хуралдаан нээснийг мэдэгдье. Өнөөдрийн Байнгын хорооны хуралдаанаар хэлэлцэх асуудлыг танилцуулъя. 
1.Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс Бүгд Найрамдах Беларусь Улс хоорондын гэрээг соёрхон батлах тухай хуулийн төсөл, соёрхон батлах асуудал байгаа.

2.Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг соёрхон батлах.
3.Эрүүгийн хэргийн талаарх эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл байна.

4.Тэсэрч дэлбэрэх бодис, тэсэлгээний хэрэгслийн эргэлтэд хяналт тавих тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх асуудал байна.

5.Гадаад харилцааны яамаар төлөөлүүлэн Монгол Улсын асгийн газар, Мянганы сорилтын корпорациар төлөөлүүлэн Америкийн Нэгдсэн Улс хооронд байгуулсан Мянганы сорилтын компакт гэрээг соёрхон батлах тухай хуулийн төсөл байна. 

6.Бүгд Найрамдах Хятад Ард Улсын Шанхай хотод Монгол Улсын Ерөнхий консулын газар нээн ажиллуулах тухай Улсын Их Хурлын тогтоолын төсөл хэлэлцэх гэсэн ийм 6 асуудал байна. 

Хэлэлцэх асуудлын талаар өөр саналтай гишүүн байна уу? Алга байна. Хэлэлцэх асуудалдаа оръё. 
Нэг. Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл соёрхон батлах байгаа.

Ажлын хэсгийг танилцуулъя. Хууль зүй, дотоод хэргийн яамны сайд Нямдорж, Хууль зүй, дотоод хэргийн яамны Төрийн нарийн бичгийн дарга Билгүүн, мөн яамны Гэрээ эрх зүй, хамтын ажиллагааны газрын дарга Бат-Өлзий дарга, мөн яамны Гэрээ эрх зүй, хамтын ажиллагааны газрын мэргэжилтэн Ундралсайхан гэсэн бүрэлдэхүүн байна. Нямдорж сайд ирж байгаа гэсэн үү? Нямдорж сайдыг хүлээе. Тэгвэл Нямдорж сайд орж иртэл хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн, Батлан хамгаалахын сайд Н.Энхболд хийнэ. Н.Энхболд сайдын микрофоныг нээж өгье. 
Н.Энхболд: Байнгын хорооны эрхэм гишүүд ээ, 
Хэрэг хянан шийдвэрлэх ажиллагаанд гадаадын этгээд оролцсон эсвэл өөр усад хэрэг хянан шийдвэрлэх ажиллагаатай холбоотой зарим ажиллагааг гүйцэтгэх шаардлага гаргахад олон улсын эрх зүйн туслалцаа үзүүлэх, шүүх засаглал, шударга ёсыг хэрэгжүүлэх ийм нөхцөлийг бүрдүүлдэг. Улс орнууд иргэний талаар эрх зүйн туслалцаа харилцан үзүүлэх тухай гэрээний үндсэн дээр хамтран ажиллаж иргэний хэрэг хянан шийдвэрлэх ажиллагааг гүйцэтгэх, иргэд хоорондын хэрэг маргааныг чирэгдэлгүй шийдвэрлэх ийм боломжийг бүрдүүлдэг юм. Манай улс одоогийн байдлаар 17 улстай иргэний хэргийн талаар эрх зүйн туслалцаа харилцан үзүүлэх гэрээ байгуулсан байгаа. Бүгд Найрамдах Беларусь Улстай Иргэний болон аж ахуйн хэргийн талаар эрх зүйн туслалцаа харилцан үзүүлэх тухай гэрээ байгуулахаар 2014 оноос эхлэн холбогдох байгууллагууд ажиллаад 2 тал гэрээний төслийг 2016 оны 3 дугаар сарын 11-ний өдрийн уулзалтаараа хэлэлцэн тохирч, 2018 оны 6 дугаар сарын 04-ний өдөр энэ гэрээг Минск хотод байгуулсан. Энэ гэрээгээр хоёр улсын иргэд адил нөхцөлөөр эрхээ хамгаалуулахаар шүүхэд хандах, баримт бичиг гардуулах, дамжуулах, нотлох баримт олж авах, баримт бичгийг гэрчлүүлэх, шүүхийн шийдвэрийг хүлээн зөвшөөрөх, гүйцэтгэх болон иргэний хэрэг хянан шийдвэрлэх бусад ажиллагаатай холбоотой эрх зүйн туслалцаа хоёр улсын эрх бүхий байгууллагууд харилцан үзүүлэх журмыг тохирсон. 
Олон улсын гэрээний тухай хуулийн 8.1.4 дэх заалтын дагуу энэ гэрээ нь заавал соёрхон батлагдах ёстой гэрээ. Хоёр тал соёрхон баталсан хэрэгслээ солилцсон өдрөөс хойш 30 хоногийн дараа хүчин төгөлдөр болох юм. Энэ гэрээг байгуулах асуудлыг Засгийн газрын 2018 оны 02 дугаар сарын 28-ны өдрийн хуралдаанаар хэлэлцүүлж, Улсын Их Хурлын Хууль зүйн байнгын хороо, Аюулгүй байдал, гадаад бодлогын байнгын хорооны 2018 оны 4 дүгээр сарын 18-ны өдрийн хуралдаанаар тус тус хэлэлцүүлж, зөвшилцсөн.
Ингээд Үндсэн хуулийн 25 дугаар зүйлийн 15-д Засгийн газрын өргөн мэдүүлснээр Монгол Улсын олон улсын гэрээг соёрхон батлах, цуцлах асуудлыг Улсын Их Хурлын онцгой бүрэн эрхэд хадгалж шийдвэрлэхээр заасан байдаг тул Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг боловсруулж, Улсын Их Хуралд өргөн мэдүүлсэн. Байнгын хороогоор хэлэлцэж, зохих шийдвэр гаргаж өгөхийг хүсье. 
О.Содбилэг: Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгнө үү. Алга байна. Хуулийн төсөлтэй холбогдуулан үг хэлэх гишүүн байвал нэрээ өгнө үү. Алга байна. Санал хураалт явуулъя. 
Иргэний болон аж ахуйн хэргийн талаар эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг дэмжье гэсэн томьёоллоор санал хураалт явна. Гишүүд саналаа өгнө үү. 
Санал хураалтын дүнг танилцуулъя. 10 гишүүн дэмжиж, 100 хувийн саналаар санал дэмжигдлээ. 
Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганд Баделхан сайд та танилцуулчих уу? Баделхан гишүүнийг томилъё.

Хоёр. Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл.
Хуулийн төслийг соёрхон батлах. Мөн ажлын хэсэг оролцож байгаа. Байнгын хорооны хуралд хуулийн төслийн танилцуулгыг Улсын Их Хурлын гишүүн, Засгийн газрын гишүүн, Батлан хамгаалахын сайд Н.Энхболд хийнэ. Н.Энхболд сайдын микрофоныг нээж өгье. 
Н.Энхболд: Байнгын хорооны дарга, эрхэм гишүүд ээ,
Бүгд Найрамдах Беларусь Улстай гэмт этгээд шилжүүлэх тухай гэрээ байгуулахаар 2014 оноос эхлэн ажиллаж, 2018 оны 6 дугаар сарын 04-ний өдөр Минск хотод энэ гэрээг байгуулсан. Энэ гэрээгээр гэмт этгээдийг шилжүүлбэл зохих гэмт хэргийн төрөл, шилжүүлэхээс татгалзсан үндэслэл, шаардагдах бичиг баримтыг гэмт этгээдийг шаардлагатай тохиолдолд түр саатуулах, шилжүүлэх ажиллагааг гүйцэтгэх журмыг нарийвчлан тодорхойлсон тул гэмт этгээд шилжүүлэх ажиллагааг амжилттай шуурхай гүйцэтгэх ийм боломжтой болно. Гэмт этгээд шилжүүлэх тухай гэрээний үндсэн дээр гэмт хэргээс урьдчилан сэргийлэх, гэмт хэргийг таслан зогсооход чиглэсэн улс хоорондын хамтын ажиллагааны үр нөлөөг хангах, эрүүгийн хэрэг хянан шийдвэрлэх ажиллагааг амжилттай гүйцэтгэх, хэргийн шийдвэрлэлтийг нэмэгдүүлэх, гэмт этгээдийг шилжүүлэх чиглэлд хоёр улсын харилцааг хөгжүүлэх ийм боломжууд бүрддэг. Олон улсын гэрээний тухай хуулийн 8 дугаар зүйлийн 8.1.4 дэх заалтын дагуу энэ гэрээг соёрхон батлах тухай хуулийн төслийг боловсруулж, Улсын Их Хуралд өргөн мэдүүлсэн. Байнгын хороо асуудлыг хэлэлцэж, холбогдох шийдвэр гаргаж өгөхийг хүсэж байна. 

Анхаарал тавьсанд баярлалаа.

О.Содбилэг: Баярлалаа, хуулийн төсөлтэй холбогдуулан асуулт асуух гишүүд байвал нэрээ өгнө үү. Асуулт асуух гишүүн алга байна. Мөн төсөлтэй холбогдуулан үг хэлэх гишүүд байвал нэрээ өгнө үү. Үг хэлэх гишүүн алга байна. санал хураалтаа явуулъя. 
Гэмт этгээдийг шилжүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төслийг дэмжье гэсэн томьёоллоор санал хураалт явуулна. Гишүүд саналаа өгнө үү. 
Санал хураалтын дүнг танилцуулъя. 9 гишүүн дэмжиж, 90.0 хувиар санал дэмжигдлээ. 
Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Баделхан гишүүн та танилцуулчих уу? Баделхан гишүүнийг томилъё. 
Гурав. Эрүүгийн хэргийн талаарх эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь Улс хоорондын гэрээг соёрхон батлах тухай хуулийн төсөл соёрхон батлах.
Дээрх ажлын хэсэг хэвээрээ оролцож байгаа. Байнгын хороонд хуулийн төслийн танилцуулгыг Улсын Их Хурлын гишүүн, Засгийн газрын гишүүн, Батлан хамгаалахын сайд Н.Энхболд хийнэ. Н.Энхболд сайдын микрофон нээж өгье. 

Н.Энхболд: Байнгын хорооны дарга, эрхэм гишүүд ээ,
Эрүүгийн хэргийн талаарх эрх зүйн туслалцаа харилцан үзүүлэх тухай гэрээний үндсэн дээр улс орнууд хоорондоо хамтарч ажиллаж Эрүүгийн хэрэг хянан шийдвэрлэх ажиллагааг шуурхай амжилттай гүйцэтгэх, хэргийн шийдвэрлэлтийг нэмэгдүүлэх, гэмт хэрэг тэр дундаа үндэстэн дамнасан зохион байгуулалттай гэмт хэрэгтэй үр дүнтэй тэмцэх боломжтой болдог. Манай улс Бүгд Найрамдах Беларусь Улстай Эрүүгийн хэргийн талаар эрх зүйн туслалцаа харилцан үзүүлэх тухай гэрээ байгуулахаар мөн 2014 оноос эхлэн ажилласан. 2018 оны 6 сарын 04-ний өдөр Минск хотод энэ гэрээг байгуулсан байгаа. Энэ гэрээгээр хоёр улсын хуулийн байгууллагууд эрүүгийн хэрэг хянан шийдвэрлэхтэй холбоотой зарим ажиллагааг тухайлбал, нотлох баримт олж авах мөрдөн шалгах ажиллагаанд холбогдох этгээдийг байлцуулах, гэмт хэргийн улмаас эд зүйл хэрэгслийг хураан авах зэрэг тодорхой төрлийн ажиллагааг хоёр улсын нутаг дэвсгэрт гүйцэтгэхэд хамтран ажиллаж туслалцаа үзүүлэх ийм боломжтой болох юм. 
Олон улсын гэрээний тухай хуулийн 8 дугаар зүйлийн 8.1.4-т заасны дагуу энэ гэрээг соёрхон батлах тухай хуулийн төслийг боловсруулж Монгол Улсын Их Хуралд өргөн мэдүүлсэн. Энэ асуудлыг Байнгын хорооны хуралдаанаар хэлэлцэж, холбогдох шийдвэр гаргаж өгөхийг хүсье. Баярлалаа. 
О.Содбилэг: Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгнө үү. Алга байх шиг байна. Мөн хуулийн төсөлтэй холбогдуулан үг хэлэх гишүүд байвал нэрээ өгнө үү. Алга уу? Алга байна. Санал хураалт явуулъя. 
Эрүүгийн хэргийн талаарх эрх зүйн туслалцаа харилцан үзүүлэх тухай Монгол Улс, Бүгд Найрамдах Беларусь хоорондын гэрээг соёрхон батлах тухай хуулийн төслийг дэмжье гэсэн томьёоллоор санал хураалт явуулна. Гишүүд саналаа өгнө үү. 

Санал хураалтын дүнг танилцуулъя. 

9 гишүүн дэмжиж, 90.0 хувиар санал дэмжигдлээ. 
Хуулийн төслийн хэлэлцсэн талаарх Байнгын хорооны санал, дүгнэлтийг Улсын Их Хурлын чуулганд Баделхан гишүүн та танилцуулчих уу? Беларусийн 3 асуудал байгаа юм байна. 

Ингээд дөрөвдүгээр асуудалдаа оръё. 


Дөрөв. Тэсэрч, дэлбэрэх бодис, тэсэлгээний хэрэгслийн эргэлтэд хяналт тухай хуульд нэмэлт, өөрчлөлт оруулах тухай хуулийн төсөл хэлэлцэх эсэх. 


Энэ хуулийн төслийн өөрчлөлтийн хэлэлцэх эсэх асуудал байна. Ажлын хэсгийг танилцуулъя. Хууль зүй, дотоод хэргийн сайд Нямдорж, Нямдорж сайд ирж байна уу? Хууль зүй, дотоод хэргийн яамны Төрийн нарийн бичгийн дарга Билгүүн, мөн яамны Хууль зүйн бодлогын газрын дарга Сайнзориг, Цагдаагийн ерөнхий газрын Хуулийн хэлтсийн дарга Нямдаваа, Олон нийтийн аюулгүй байдлыг хангах газрын дарга Цэрэнпунцаг, Мэргэжлийн хяналтын ерөнхий газрын Байгаль орчин, геологи, уул уурхайн хяналтын газрын дарга Батбаяр, Уул уурхай, хүнд үйлдвэрийн яамны ахлах мэргэжилтэн Зууннаст, Тагнуулын ерөнхий газрын ахлах мэргэжилтэн Цогбаяр, Цогбаяр байна уу? Тагнуулын ерөнхий газрын ахлах ажилтан Төгөлдөр, Байгаль орчин, аялал жуулчлалын яамны мэргэжилтэн Батжаргал, Гаалийн ерөнхий газрын Гаалийн хяналт, шалгалтын газрын улсын байцаагч Ч.Алтантуяа, наашаа суучих уу, Онцгой байдлын ерөнхий газрын Гамшгийн шуурхай удирдлагын газрын мэргэжилтэн Ганболд, Тэсэлгээний ажил үйлчилгээ эрхлэгчдийн холбооны тэргүүн Ж.Жамьян, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Саруул, Хууль зүй, дотоод хэргийн яамны Стратеги, бодлого төлөвлөлтийн газрын мэргэжилтэн Амармөрөн гэсэн ийм ажлын хэсгийн бүрэлдэхүүн байна. Онцгой байдлын ерөнхий газраас хүн байна уу? Байгаль орчин, аялал жуулчлалын яамнаас, тагнуулаас төлөөлөл байна гэж ойлгох уу? Танай нөгөө хүн яасан юм бэ? Гадуур? Байнгын хорооны асуудал хэлэлцэх гээд таван удаа хойшлоод байж байна шүү дээ. Яагаад ирдэггүй юм бэ. Энэ асуудлыг хойшлуулъя. Сайд нь орж ирэхгүй байна, хүлээгээд байна. Байгаль орчны яам, мэргэжлийн хяналт хариуцах ёстой газрынх нь хүмүүс ирэхгүй байна. Улсын Их Хурлын Байнгын хорооны хуралд ирнэ шүү, анхааруулга явууллаа хойшлууллаа. 

Дараагийн асуудалдаа оръё. 


Тав. Гадаад харилцааны яамаар төлөөлүүлэн Монгол Улсын Засгийн газар, Мянганы сорилтын корпорациар төлөөлүүлэн Америкийн Нэгдсэн Улсын хооронд байгуулсан Мянганы сорилтын компакт гэрээг соёрхон батлах тухай хуулийн төсөл соёрхон батлах байгаа. 


Ажлын хэсгийг танилцуулъя. Гадаад харилцааны сайд Цогтбаатар, Сангийн яамны Төрийн нарийн бичгийн дарга Наранцогт, Наранцогт дарга байна уу? Мянганы сорилын сангийн хоёр дахь компакт гэрээ байгуулах ажлын албаны үндэсний зохицуулагч Содонтогос дарга, Улаанбаатар хотын Ерөнхий менежер бөгөөд Захирагчийн ажлын албаны дарга Гантөмөр, Байгаль орчин, аялал жуулчлалын яамны Газар зохион байгуулалт, усны нэгдсэн бодлого зохицуулалтын газрын дарга Мягмар, мөн яамны Ногоон хөгжлийн бодлого,  төлөвлөлтийн газрын дарга Булган байна уу? Хажуугийн сонсголд байгаа юм байна, Барилга, хот байгуулалтын яамны Инженерийн дэд бүтцийн бодлогын хэрэгжилтийг зохицуулах газрын дарга Болорчулуун, Эрчим хүчний яамны Бодлого төлөвлөлтийн газрын дарга Энхтайван, Ус сувгийн удирдах газрын дарга Төрхүү, Шинжээчдийн багийн ахлагч, доктор Доржсүрэн, Үндэсний ажлын албаны ахлах эдийн засагч Зоригт, Үндэсний ажлын албаны хуулийн зөвлөх Мандахбат гэсэн ийм ажлын хэсгийн бүрэлдэхүүн хүрэлцэн ирсэн байна. 

Хуулийн төслийн талаарх танилцуулгыг Улсын Их Хурлын гишүүн, Засгийн газрын гишүүн, Гадаад харилцааны сайд Цогтбаатар сайд хийнэ. Цогтбаатар сайдын микрофоныг нээж өгье.

Д.Цогтбаатар: Байнгын хорооны дарга, эрхэм гишүүд ээ, 
Монгол Улсын Засгийн газар Америкийн Нэгдсэн Улсын хооронд байгуулсан Мянганы сорилтын корпораци хооронд Мянганы сорилтын компакт гэрээнд гарын үсэг зурах асуудлыг Засгийн газраас Улсын Их Хурлын холбогдох Байнгын хороодтой 2018 оны 5 дугаар сард урьдчилан зөвшилцөж, гэрээг 2018 оны 7 дугаар сарын 27-ны өдөр байгууллаа.
Компакт гэрээ байгуулагдаж Монгол Улсын Ерөнхий сайд Америкийн Нэгдсэн Улсын Төрийн нарийн бичгийн даргатай компакт гэрээг хэрэгжүүлэх хамтран тунхаглалд 2018 оны 9 дүгээр сард Америкийн Нэгдсэн Улсын Вашингтон хотноо гарын үсэг зурснаар Америкийн Нэгдсэн Улсын Засгийн газраас Улаанбаатар хотын нийт усан хангамжийг нэмэгдүүлэхэд 350 сая америк долларын буцалтгүй тусламжийг баталгаажуулсан билээ. 

Компакт гэрээний 7.1 дэх хэсэгт заасны дагуу компакт гэрээ нь дотоодын хууль тогтоомжийн нэгэн адил үйлчлэх бөгөөд Улсын Их Хурлаар заавал соёрхон батлахаар заасан тул Засгийн газраас Мянганы сорилтын компакт гэрээг соёрхон батлах тухай хуулийн төслийг боловсруулж, 2018 оны 12 дугаар сарын 28-ны өдөр Улсын Их Хуралд өргөн мэдүүлсэн. Хууль батлагдсанаар Мянганы сорилтын компакт гэрээ нь Монгол Улсын олон улсын гэрээ болж, дотоодын хууль тогтоомжийн нэгэн адил үйлчлэх боломжтой болох бөгөөд гэрээг батлах Монголын талын үүрэг хангагдана.

Ингэснээр компакт гэрээний хөтөлбөрийн хүрээнд ус хангамжийг нэмэгдүүлэх, гүний худгууд, ус цэвэршүүлэх үйлдвэр, ус дахин боловсруулах үйлдвэр баригдаж усны салбарын тогтвортой байдлыг хангах бодлогын цогц арга хэмжээ хэрэгжих боломжтой болно. 

Хуулийн төсөл нь Монгол Улсын Үндсэн хууль, Монгол Улсын олон улсын гэрээ бусад хууль, тогтоомжтой уялдсан бөгөөд компакт гэрээг соёрхон баталснаар эдийн засгийн өсөлтийг хангах, ядуурлыг бууруулахад эерэг нөлөө үзүүлнэ. 
Мянганы сорилтын компакт гэрээ соёрхон батлах тухай хуулийн төслийг хэлэлцэн шийдвэрлэж өгөхийг хүсье. 
О.Содбилэг: Баярлалаа. Хуулийн төслийн танилцуулгатай холбогдуулан асуулт асуух гишүүд байвал нэрээ өгнө үү. Энхбаяр гишүүн байна, дараа нь би нэг асуулттай байна. Энхбаяр гишүүний микрофон нээж өгье. 
Ж.Энхбаяр: Юуны өмнө Монгол Улсын Засгийн газар, Гадаад харилцааны сайд Цогтбаатарт талархал илэрхийлье. Хоёр дахь удаагийн энэ компакт гэрээ хийгдэж байна. 350 сая долларын буцалтгүй тусламжийг Америкийн ард түмэн, Америкийн Засгийн газар монголчуудад зориулж олгохоор шийдвэрлэсэн байна. Улс төрийнх нь ач холбогдлыг нь би тэмдэглэж хэлэхийг хүсэж байна. Энэ эцсийн дүндээ Монгол Улсын Зэвсэгт хүчний олон улсын энхийг дэмжих ажиллагаанд оролцож байгаа тэр гүйцэтгэж ирсэн үүрэг, өнөөдрийн гүйцэтгэж байгаа байдал, энэ хэдэн бор цэргийн нүүр, хичээл зүтгэлийн үр дүнд энэ гэрээ хийгдэж, энэ буцалтгүй тусламж олгогдож байгаа гэдгийг манай Монголын нийгэм, улс төрчид маш сайн ойлгож байх ёстой. 
Гэрээ хийсэнд Цогтбаатар сайдад баяр хүргэе. Нэг асуулт байна. 350 сая долларын буцалтгүй тусламжийг авахтай холбогдуулан Монголын талаас гаргах 110-аад сая долларын үүрэг хүлээгдэж байгаа. Тэгэхээр энэ гэрээ ямар хугацаанд үргэлжлээд Монгол Улс 111.7 сая долларыг ямар хугацаанд гаргахаар ингээд тооцоо судалгаа хийгдсэн зүйлүүд юу байна вэ гэдгээр мэдээлэл өгөөч. 

О.Содбилэг: Цогтбаатар сайд хариулъя.
Д.Цогтбаатар: Манайх өөрийн зүгээс гаргах мөнгөнийхөө асуудлыг Сангийн яамтай яриад энэ төсвийнхөө асуудлыг бүрэн шийдэж байж энэ гэрээ хэлэлцээр зурагдсан байгаа. Тэгээд энд ямар графиктайгаар энэ хөрөнгө оруулалтууд хийгдэх талаар манай ажлын хэсгийнхэн хариулна. 
О.Содбилэг: Ажлын хэсэг тоотой микрофон 3 дээр суучих. Ажлын хэсгийн 3 дугаар микрофонд хариулъя. Нэрээ хэлээд.
Б.Анар: Сангийн яамны Санхүүгийн бодлогын газрын Санхүүгийн хөрөнгийн удирдлагын хэлтсийн дарга Анар. Энхбаяр гишүүний асуултад хариулъя. Нийт Монгол Улсын Засгийн газраас гарах хувь хэмжээ 111.76 сая хүртэл доллар байгаа. Үүнийг нийт 5 жилийн хугацаанд гаргах ёстой. Бид нар ерөнхийдөө хоёр ажил дээр Монголын Засгийн газраас оруулах хувь хэмжээг хувааж тэнцүү хэмжээгээр тавьсан. Бараг ойролцоо хэмжээгээр тавьсан. Гэхдээ энэ нийт 111 сая хүртэлх доллар хэрэгжилтийн хугацаанд хэрэгжилтээсээ хамаараад үүнээсээ бага хэмжээгээр гүйцэтгэлээрээ бага гарна гэсэн үүднээс бид нар эхний нэг хоёр гурван жил дээр нийт 11, 11 саяар, гурав дахь жилээс 20 хувиар гээд бага багаар өсгөөд явсан. Нийт гарах санхүүжилтийн дийлэнх хувь буюу 50 хувь нь тав дахь жил дээрээ яригдсан байгаа. Хэрвээ гүйцэтгэлээрээ ТЭЗҮ гараад зардал дээр хэмнэлт гарвал энэ зардал ахиад буцаад буурах тооцоотой байгаа. 
О.Содбилэг: Баярлалаа. Би тодруулаад хэлье. Хуулийн төслийг Улсын Их Хуралд 2018 оны 12 дугаар сарын 18-нд өргөн барьсан байгаа. Дараа нь Гадаад харилцааны сайдаас манай Байнгын хороонд хандаж албан бичиг ирсэн байгаа. Тэр нь энэ компакт гэрээний монгол хэл дээрх орчуулгын хавсралт дээр нь тоо зөрсөн дүн тэрийг засаж залруулж ийм байдлаар нь оруулна уу гэсэн байгаа. Тэрийг Цогтбаатар сайдаас асуугаад тодруулъя. Нийт дүн манай дээр сүүлд ирсэн залруулгаар 350 сая  байгаа. Тэгээд ус хангамжийн төслийн хэсгийн дүн нь 302 сая байгаа, тэр алдаатай орчуулгын юу нь 318 гэж гарсан байгаа, одоо болохоор 302.7 гэж байгаа. Англи дээрх нь мөн 302.7 гэж байгаа юм байна. Гэрээгээ англи хэл дээр хийгээд орчуулгын хавсралтын юун дээр тооны зөрүү гарсан гэж ойлгоод байгаа тэр зөв үү сайдаа? Цогтбаатар сайд хариулах уу? Цогтбаатар сайд. 
Д.Цогтбаатар: Би энэ ёстой бичилтийн алдаа гарсан байх гэж бодож байна. Яагаад вэ гэхээр энэ угаасаа гэрээ англи хэл дээр үйлдэгдсэн. Англи эхээ л барьж явна. Англи хэл дээр ямар тоо тавигдсан тэр дээрээ суурилж бид нар бүх тооцоо эргээд хариуцлагын харьцаа эрх зүйн харьцаа үүн дээр үүсэж явна. Монгол орчуулга дээр та нар хариулаад байх даа. Яагаад тийм алдаа гарсан юм бол. 
О.Содбилэг: Ажлын хэсгийн 3 дугаар микрофон. Албан тушаалаа хэлээд битгий дар. 
С.Мандахбат: Үндэсний ажлын албаны хуулийн зөвлөх Мандахбат. Тэгэхээр бид нар энд техникийн алдаа гаргасан. Монгол хэл дээрх орчуулга явж байхад англи хэлээ монгол хэл рүү оруулахдаа ард талын нийлбэр дүн ерөөсөө огт өөрчлөгдөөгүй, хэлэлцээний үеэр явж байсан хоёр тоон дээр тэр үеэр нь явчихсан зөрүү гарчихсан юм. Тэгээд энэ хоёр тоог өөрчилсөн ийм зүйл байгаа. 
О.Содбилэг: Тэгэхээр энэ сүүлийн ирсэн 302.7 гээд нэг хэсгийн дүн нь байгаа, дараагийн хэсгийн дүн нь 36.94 гээд нийт дүн нь 350 сая гэж энэ тоогоороо явна гэж ойлгож байгаа мөн үү? 
С.Мандахбат: Мөн. 
О.Содбилэг: Би тэгвэл протоколд тэмдэглээд энэ тоогоороо Их Хурлын чуулганаар батлах дүн нь шүү гэдгийг тэмдэглэх гэсэн юм. Баярлалаа. Асуулт асууж дууслаа. Хуулийн төсөлтэй холбогдуулан үг хэлэх гишүүд байвал нэрээ өгнө үү. Алга байна. Лүндээжанцан гишүүн уучлаарай. Лүндээжанцан гишүүний микрофоныг нээж өгье. 
Д.Лүндээжанцан: Би энэ Мянганы сорилтын сангийн шугамаар хэрэгжүүлэх энэ том төслийг бол дэмжиж байна. Ач холбогдлын тухай бол түрүүн зөндөө хүмүүс ярьсан. Өмнөх Мянганы сорилтын сан тэгээд болзол шалгуурууд маш бэрхшээл зовлонг туулж л энэ өмнөх Мянганы сорилтын сангийн буцалтгүй тусламжийг төслийг хэрэгжүүлсэн түүхтэй л дээ. Тэр үед Мянганы сорилт сан, Авлигатай тэмцэх конвенцэд нэгдэж орохоос авхуулаад маш олон юм байсан. Харин энэ удаагийнх бол тийм үү, гол нь Монголын тал юмаа гаргаад үр дүнтэй, судалгаагаа хийгээд хэрэгжүүл гээд. Би бол цаг алдаагүй байгаа даа гэж санаа зовж байна. Процесс нь явсаар байгаад энэ үү, асуух ёстой байсан байх. Би чинь анх авахад энэ хуралд зөвшилцөх үед нь сууж л байсан. Яг процесс нь явсаар байгаад одоо ирж байгаа юм байна гэж би ойлгож байгаа. Хэрвээ тэгээгүй ингэж цаг алдсан бол энэ хаанаа цаг алдаж Засгийн газар дээр үү, яам дээр үү, Их Хурлын Байнгын хороо хуралдаагүй удав уу, янз бүрийн, бид энэ асуудлыг олон талаас нь нухацтай авч үзэж энэ гэрээ хэлэлцээр юмыг батлах ёстой. 
Ялангуяа зээлийн хэлэлцээр дээр. Гэхдээ Мянганы сорилтын сангийн устай холбоотой бусад асуудалтай холбоотой 350 сая долларын зээлийн асуудал үнэхээр ач холбогдолтой учраас үүнийг би хэрэгжилт дээр нь цаг алдаж хэрэггүй юм. Их удааширч ярьдаг манайхан. Тэгээд бүтэхээ байлаа гэдэг. Би бүр өмнөх дээр нь ярьж байсан яг л хошного тооноор унжуулаад авах гэхээр дээш нь татаад байдагтай адилхан яасан зовлонтой эд вэ наадах чинь гэж хүртэл ярьж байлаа. Энэ бол гол нь хэрэгжүүлэхэд нь анхаарах хэрэгтэй. Манайхан хэрэгжилт дээр цалгар назгай ханддаг, цаг алддаг, хүнд суртал гаргадаг, ойлголт нимгэн байдаг их олон зүйлээс болоод хэрэгжилтийн хяналт аудит юу байдаг юм бэ тэрийгээ сайн тавих, тэгээд хугацаанд нь үүнийг хэрэгжүүлбэл Улаанбаатар хотын ирээдүйд ч гэсэн, тэр Монгол Улсын хөгжилд гэсэн тэр хэрэгтэй том төсөл учраас үүнийг цаг алдалгүй нэн даруй батлах нь зүйтэй гэсэн ийм саналтай байна. 
О.Содбилэг: Баярлалаа. Гишүүд асуулт асууж, үг хэлж дууслаа. Санал хураалт явуулъя. Гадаад харилцааны яамаар төлөөлүүлэн Монгол Улсын Засгийн газар, Мянганы сорилтын корпорациар төлөөлүүлэн Америкийн Нэгдсэн Улсын хооронд байгуулсан Мянганы сорилтын компакт гэрээг соёрхон батлах тухай хуулийн төслийг дэмжье гэсэн томьёоллоор санал хураалт явуулъя. Гишүүд саналаа өгнө үү. 
Санал хураалтын дүнг танилцуулъя. 10 гишүүн дэмжиж, 100 хувийн саналаар дэмжигдлээ.

Хуулийн төслийг хэлэлцсэн талаарх Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд би танилцуулъя. Содбилэг гишүүн танилцуулна. 


Ингээд зургаадугаар асуудалдаа оръё. Хүрэлцэн ирсэн ажлын хэсгийнхэнд баярлалаа. 

Зургаа. Бүгд Найрамдах Хятад Ард Улсын Шанхай хотод Монгол Улсын Ерөнхий консулын газар нээн ажиллуулах тухай Улсын Их Хурлын тогтоолын төсөл хэлэлцэх эсэх гэсэн асуудал байна. 


Ажлын хэсгийг танилцуулъя. Гадаад харилцааны сайд Цогтбаатар, мөн яамны Төрийн захиргааны удирдлагын газрын захирал Анхбаяр, мөн яамны Хөрш орнуудын газрын захирал Бумцэнд, мөн яамны Консулын газрын захирал Мөнхтүшиг нар хүрэлцэн ирсэн байна. 

Тогтоолын төслийн талаарх танилцуулгыг Улсын Их Хурлын гишүүн, Засгийн газрын гишүүн, Гадаад харилцааны сайд Цогтбаатар хийнэ. Цогтбаатар сайдын микрофоныг нээж өгье. 
Д.Цогтбаатар: Байнгын хорооны дарга, эрхэм гишүүд ээ, 
Монгол Улсын Их Хурлын Аюулгүй байдал, гадаад бодлогын байнгын хорооны 2017 оны 02 дугаар сарын 01-ний өдрийн хуралдаанаар Бүгд Найрамдах Хятад Ард Улсын Шанхай хотод Монгол Улсын Ерөнхий консулын газар нээн ажиллуулах Засгийн газрын саналыг зөвшилцөн дэмжиж шийдвэрлэсний дагуу Хятадын талаас зөвшөөрөл авч, Ерөнхий консулын газар нээх тухай Улсын Их Хурлын тогтоолын төслийг өргөн мэдүүлж байна. 

Шанхай хотод Монгол Улсын Ерөнхий консулын газрыг нээснээр тус хот болон Хятадын зүүн болон зүүн өмнөд мужуудад ажиллаж суралцаж буй монгол иргэдийн хууль ёсны эрх ашгийг хамгаалах, тэдэнд консулын үйлчилгээг түргэн. Шуурхай хүргэх, манай улсад жуулчлах, хөрөнгө оруулах зорилгоор зорчих хятадын болон бусад улсын иргэдэд визний үйлчилгээг ойртуулах зэрэг ач холбогдолтой. 

Түүнчлэн манай улсын аж ахуй нэгжүүдэд Шанхай хотод зохион байгуулагддаг олон улсын үзэсгэлэн яармагт оролцох, олон улсын зах зээлд хувьцаа гаргахад дэмжлэг үзүүлэх, дамжин өнгөрөх тээврийн харилцаа хамтын ажиллагааг хөгжүүлэхэд Ерөнхий консулын газар чухал үүрэг гүйцэтгэх юм. Шанхай хот дахь Ерөнхий консулын газрыг нээж ажиллуулахтай холбогдсон зардлыг 2019 оны төсөвт тусган батлуулсан болно. Иймд тогтоолын төслийг хэлэлцэн шийдвэрлэж өгөхийг хүсье. 
О.Содбилэг: Баярлалаа. Тогтоолын төсөлтэй холбогдуулан асуулт асуух гишүүд байна уу? Алга байна. Би нэг асуулт тодруулаад асууя. Сая Цогтбаатар сайд хэлэх шиг боллоо, 2019 оны төсөвт энэ тусгагдсан гэж ойлгож байна уу? энэ зардлын асуудал. Цогтбаатар сайдын микрофон өгье. Бүрэн хэмжээгээр ажиллах төсөв нь байгаа гэж ойлгож болох уу? 
Д.Цогтбаатар: Болно, бид нар 2019 оны төсөвт бүрэн суулгасан, бүрэн хэмжээгээр ажиллах хэмжээгээрээ ажиллах төсөвтэйгөөр хийгдсэн байгаа. Орон тоо 3 хүнтэй байхаар хийсэн байгаа. 
О.Содбилэг: Баярлалаа. Үг хэлэх, асуулт асууж дууслаа, үг хэлэх гишүүд байна уу? Алга байна. Санал хураалт явуулъя. 
Бүгд Найрамдах Хятад Ард Улсын Шанхай хотод Монгол Улсын Ерөнхий консулын газар нээн ажиллуулах тухай Улсын Их Хурлын тогтоолын төслийг дэмжье гэсэн томьёоллоор санал хураалт явуулъя. Гишүүд саналаа өгье. 

Санал хураалтын дүнг танилцуулъя. 
8 гишүүн дэмжиж, 80.0 хувиар санал дэмжигдлээ. 

Тогтоолын төслийг хэлэлцсэн талаарх Байнгын хорооны санал, дүгнэлтийг Их Хурлын чуулганы нэгдсэн хуралдаанд Энхбаяр гишүүн та илтгэх үү? Тэгвэл Баделхан гишүүн илтгэе. Баделхан гишүүнийг томилъё. Ингээд хүрэлцэн ирсэн ажлын хэсэгт талархал илэрхийлье. Өнөөдрийн Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Баярлалаа. 

Дууны бичлэгээс буулгасан:


ПРОТОКОЛЫН АЛБАНЫ 

